Avgerð frá 03.02.2000, j. nr. 99S01-0015
Evni: Rentufrádráttur/stuðul, ónýttar rentur, frádráttur fyri hall, frádráttur til advokat og grannskoðaraútreiðslur
§ 25 í skattalógini, § 17, 4) í lógini um toll- og skattafyrsiting

 

· Samandráttur: Skattgjaldari søkti 30.09.1997 um at fáa útgoldið ónýttar rentur frá 1992 til 1996, men fekk svar frá T&S, at hann hevði fingið eftirgivið skuld frá peningastovni kr. 612.500 og at hetta sum útgangsstøði er skattskyldug inntøka. Skuldarsemjan við peningastovnin gjørdi smb T&S, at eginogn skattgjaldarans gjørdist positiv og skuldarniðurskrivingin er skattskyldug inntøka. Í svarinum frá T&S varð eisini nevnt, at skattgjaldarin fyri 1996 hevði drigið frá hall frá eldri árum kr. 254.214, men at hesi hall frá eldri árum vóru uppbrúkt í 1995. Tí var einki hall frá eldri árum at flyta fram til 1996. Eftir at T&S hevði broytt skattskyldugu inntøkuna fyri 1996 frá - 197.947 til 659.767 kr. varð tann ónýtti rentufrádrátturin frá 1992 til 1995 hjá skattgjaldaranum og hjúnafelaganum fluttur til frádrátt í útroknaða skattinum 1996, og soleiðis varð eingin ónýtt renta at útgjalda sum rentustuðul, nevndi T&S í skrivinum til skattgjaldaran.
Seinni í árinum broytti T&S uppgerðina soleiðis, at skattskylduga inntøkan gjørdist kr. 313.467. Í hesi uppgerð varð 266.200 av eftirgevingini inntøkuførd, sethúsavirðið sett til kr. 800.000, og eginognin var positiv við 204.542 kr.Hetta hevði við sær, at útroknaði skatturin varð 0 kr. og at kr. 35.053 av rentufrádráttinum ikki vóru útnyttaðar. Skattgjaldarin fekk nú hesar kr. 35.053 útgoldnar fyri ónýttar rentur frá eldri árum.
Men skattgjaldarin helt fast við kæruna, sum varð send til til kommunalu skattakærunevndina, men málið varð flutt til landsskattakærunevndina, tá eingin avgerð var fallin eftir 3 mánaðum. Skattgjaldarin metti, at sethúsavirðið var hægst 500.000 kr.
Landsskattakærunevndin gav kæraranum viðhald í at virðið á sethúsunum hægst kundi setast til 525.000 kr. og innbúgvið 50.000 kr. Hetta førdi við sær, at eginognin hjá skattgjaldaranum ikki varð positiv, og tí var einki grundarlag at skattseta eftirgevingina. Rentufrádrátturin og rentustuðlin eiga at fremjast sum ein fylgibroyting av hesi avgerð.

Málslýsing:
Málið snýr seg um álíkningina hjá skattgjaldara fyri 1996, og í hesum sambandi um áseting av einum virði fyri sethúsini hjá honum.
Skattgjaldarin hevði upprunaliga kært skattsetingarnar fyri 1993, 1995 og 1996 til Kommunalu skattakærunevndina við skrivi dagfest 31.08.98. Kæran snúði seg tá um hesar broytingar :

	1993
	

	Skattsk. inntøka samb. sjálvuppg.
	300.950,00

	+ vinningur við sølu av kompressara
	25.000,00

	- hall flutt frá 1991
	325.950,00

	Broytt skattskyldug inntøka
	0,00

	
	

	1995
	

	Skattsk. inntøka samb. sjálvuppg.
	-245.214,00

	ov nógv frádrigið hall frá eldri árum
	+282.009,00

	Broytt skattskyldug inntøka
	36.795,00

	
	

	1996
	

	Skattsk. inntøka samb. sjálvuppg.
	-197.947,00

	+ eftirgivin skuld 19.08.96
	612.500,00

	+ ov nógv frádrigið hall eldri ár
	245.214,00

	Broytt skattskyldug inntøka
	659.767,00


Við skrivi frá 28.12.1998 fráboðar kommunala skattakærunevndin, at nevndin hevur ongan skrivara, og at málið tí fyribils ikki kann viðgerast. Nevndin vísir á møguleikan í § 17 stk. 4 í lógini um Toll- og Skattafyrisiting at kæra málið beinleiðis til Landsskattakærunevndina, tá kommunal skattakærunevnd ikki hevur gjørt úrskurð innan 3 mánaðar eftir, at kært er.

Hendan møguleika ger kærarin brúk av, og við skrivi frá 22.03.99 verður skattsetingin fyri 1996 kærd til Landsskattakærunevndina.

Stutt eftir hetta fráboðar Toll- og Skattstovan ætlaða nýggja broyting í skattskyldugu inntøkuni fyri 1996. Skattskylduga virðið á eftirgevingini verður í skrivi frá 23.02.1999 lækkað frá 612.500 kr. til 266.200 kr. t.v.s ein lækking uppá 346.300 kr. Skattskylduga inntøkan er eftir hetta 313.467 kr. Broytingin verður gjøgnumførd við skrivi dagfest 10.06.1999.

Eftirgevingin, sum Toll- og Skattstovan hevur mett sum skattskylduga inntøku sambært reglunum í § 25 í skattalógini, stendst av eini skuldarsemju, sum skattgjaldarin gjørdi í 1996 við Føroya Banka. Sambært skriv frá Føroya Banka frá 25.11.1997 er skrivað soleiðis um skuldarsemjuna:

"Viðvíkjandi viðurskiftum tygara við bankan:
Eftir áheitan skulu vit við hesum upplýsa, at semjan, ið varð gjørd millum tygum og bankan í fjør um skuldina í bankanum uppá 1.162.000 kr. og borgsskyldu yvirfyri P/F Dekkon, bleiv avgreidd soleiðis:

1. Bankin innfríðari 1. veðrættarlánið í Norðoya Sparikassa uppá 303.000 kr., soleiðis at samlaða skuldin kom uppá 1.465.000 kr.

2. kr. 52.500 blivu inngoldnar av tygum kontant 

3. kr. 800.000 varð umlagt til lán pr. 21.06.96 ( nr. 0636969 ), fyribils rentu- og avdráttarfrítt. 

4. Restskuldin uppá umleið 612.500 varð endaliga avskrivað pr. 19.08.96. " 

Í skrivi frá bankanum dagfest 27.08.1999 skrivar bankin soleiðis:
Viðvíkjandi fyrispurningi tygara til bankan um, hvørt bankin legði mett virði á sethúsunum í 1996 sum grundarlag fyri akkordloysnina uppá kr. 800.000.
Upplýsast skal við hesum, at ásetanin av upphæddini ikki var grundað á nakra virðismeting av ognini.
Ongin virðismeting bleiv gjørd á staðnum av ognini í samband við akkordina, hvørki av serkønum ella av starvsfólki bankans.
Verður gingið út frá, at húsaprísirnir í 1996 vóru brúktir sum grundarlag fyri støddina av akkordini má ásannast, at seinasti triðingurin av upphæddini lá uttanfyri søluvirðið av ognini. Í so fall má hesin triðingurin so tilskrivast eini forvæntning um framtíðar vøkstur á húsaprísinum."
Toll- og Skattstovan hevur við útgangsstøði í ognaruppgerðunum hjá skattgjaldaranum fyri 1995 og 1996 gjørt eginogn hansara upp soleiðis:

	Ognaruppgerð 95:
	

	Húsini hjá skattgjaldaranum
	1.533.000,00

	Innbúgv hjá skattgjaldaranum
	150.000,00

	Inniogn hjá skattgjaldaranum í peningast.
	141.700,00

	
	1.824.700,00

	- skuld hjá skattgjaldaranum
	1.458.544,45

	Eginogn pr. 31.12.95
	366.155,69


	Ognaruppgerð 96:
	

	Húsini hjá skattgjaldaranum
	1.533.000,00

	Innbúgv hjá skattgjaldaranum
	150.000,00

	Inniogn hjá skattgjaldaranum í peningast.
	54.542,40

	
	1.737.542,40

	- skuld hjá skattgjaldaranum
	800.000,00

	eginogn hjá skattgjaldaranum 31.12.96
	937.542,40


M.a. vísandi til, at bankin hevur niðurskrivað skuldina til 800.000, - kr., til sethúsavirðið á bygd í 1996, og at talan er um hús bygd í 1989, sum liggja í dýrara klassanum, ger Toll- og Skattstovan eginognina pr. 31.12.96 upp við einum sethúsavirði uppá 800.000. Eginognin gerst tá hendan:

	Húsini hjá skattgjaldaranum
	800.000,00

	Innbúgv
	150.000,00

	Inniogn
	54.542,40

	
	1.004.542,40

	- skuld
	800.000,00

	eginogn positiv við
	204.542,40


Sambært Toll- og Skattstovuna er eftirgeving av skuld sum útgangspunkt skattskyldug inntøka samb. gr. 25 í skattalógini. Av hesum setti Toll- og Skattstovan upprunaliga skattgjaldaran í skatt av allari eftirgivnu skuldini uppá 612.500 kr., tí skuldarsemjan førdi við sær, at eginognin bleiv positiv við eini fittari upphædd. Av hesum bleiv skattskyduga inntøkan hækkað frá - 197.947 kr. til 659.767 kr. Í hækkingini er tá eisini ikki góðtikið hall frá eldi árum uppá tilsamans 245.214 kr. Hallið er brúkt áðrenn 1996. Hækkingin viðførdi eina skattarokning, og óbrúktur rentufrádráttur frá árunum 92-96 uppá 136.372 kr. kundi nú dragast frá í útroknaða skattinum ístaðin fyri at gjaldast út sum rentustuðul. Nettoskattarokningin gjørdist hareftir 194.771 kr.

Seinni er 1996 - skattsetingin aftur lækkað soleiðis, at skattahækkingin ikki útloysir nakra skattarokning. Sambært Toll- og Skattstovuna er her talan um eina sokallaða 0 loysn. Í hesi loysn er sethúsavirðið sett til 800.000 kr., sum gevur eina positiva eginogn uppá 204.542 kr. Kr. 266.200 av eftirgevingini eru inntøkuførdar, og svarar hetta sambært Toll- og Skattstovuni til ta upphædd, sum er omanfyri javnvágina millum ogn og skuld.

Kærarin og advokatur hansara gera galdandi:
Víst verður fyrst og fremst á, at kæran ikki er fallin burtur, hóast Toll- og Skattstovan, eftir at kært er, hevur broytt skattsetingina fyri 1996 frá at krevja skattsetting av 612.500 kr., sum er øll eftirgevingin, til seinni bert at vera 266.200 kr. av eftirgevingini. Kæran verður tí fasthildin.

Advokaturin sigur, at málið í sjálvum sær er einfalt og snýr seg um, hvørt skattgjaldarin skal verða settur í skatt av eftirgivnari skuld í Føroya Banka áljóðandi 612.500 kr. ella ikki. Hann vísir á, at er talan um eftirgeving sum inniber solvens fyri skuldaran t.v.s. positiva nettoeginogn, so er reglan tann, at viðkomandi skal skattast at teirri upphædd, sum er omanfyri javnvágina millum ogn og skuld. Er hinvegin talan um eftirgeving, sum ikki røkkur uppá positiva nettoeginogn, so verður ongin skattur álíknaður av skuldarsaneringini. Umráðandi er tí at finna rætta virðið av teim aktivum, sum innganga í uppgerðina av eginognini.

Advokaturin vísir í hesum sambandi á, at skattgjaldarin ikki kann góðtaka tað virðismeting, Toll- og Skattstovan nýtir fyri sethúsini, 800.000 kr. og innbúgv 150.000 kr., tí ásetingin hjá Toll- og Skattstovuni svarar ikki til reella virðið.

Advokaturin ger galdandi, at virðið á sethúsunum hjá skattgjaldaranum í 1996 var hægst 500.000 - 550.000 kr. Sum grundarlag fyri hesum pástandi vísir hann á:

· at í skrivinum frá 28.08.99 upplýsir Føroya Banki, at 1/3 av teim 800.000 kr., sum skuldin varð niðurskrivað til, liggur uttan fyri sethúsavirðið, og at virði hareftir er 534.000 kr. 

· yvirlit yvir húsasølur, sum sýnir marknaðarprísirnar í umráðnum bæði beimt undan og aftaná nevndu skuldarsanering, og sum vísir ein miðal marknaðarprís uppá 545.909 kr., sum er væl lægri enn ásett av Toll- og Skattstovuni. 

· at húsini hjá skattgjaldaranum eru at meta sum vanlig sethús bygd í 1985/1986, 126 fermetrar til støddar við einari hædd og lofti innrættaðum. Byggikostnaðurin var góða millión 

· at útroknaði miðalprísin hjá Føroya Spariakassa fyri húsasølur í 1996 vísir ein miðalprís uppá 511.460 kr. fyri húsavirði á miðalstórum bygdum í Føroyum 

Samanumtikið ger advokaturin galdandi, at framløgdu skjølini prógva, at virði á sethúsunum hjá skattgjaldaranum er væl niðanfyri 800.000, og metir advokaturin, at rættast var at seta virðið til 525.000 kr.

Viðvíkjandi innbúnum sigur advokturin, at royndirnar vísa, at virði av sethúsainnbúgvi ongantíð kemur uppá 1/3 av tí innkeypsvirðinum, men er heldur lægri við sølu t.v.s. tilsamans eini 20.000 - 30.000 kr. Advokaturin ger av hesum galdandi, at innbúgvi hægst eigur at vera sett til 50.000 kr.

Viðvíkjandi rentufrádráttinum og rentustuðlinum sigur advokaturin, at hesin sjálvsagt eigur at verða reguleraður svarandi til niðurstøðuna í málinum.

Toll- og Skattstovan ger galdandi:
Toll- og Skattstovan mælir í fyrsta lagi til at avvísa kæruna, tí Toll- og Skattstovan hevur fráboðað nýggja skattseting fyri 1996, eftir at kæran var innsend.

Annars greiðir Toll- og Skattstovan frá, at í 1997 søktu skattgjaldarin og konan um at fáa rentustuðul fyri óbrúktan rentufrádrátt frá eldri árum útgoldnan. Í samb. við eftirkannan av hesum kom Toll- og Skattstovan fram á, at skattgjaldarin í 1996 hevði fingið avskrivað 612.500 kr. av skuldini, hann hevði til Føroya Banka.

Fyri at meta um, um eftirgevingin er skattskyldug samsvarandi reglunum í § 25 í skattalógini, ger Toll- og Skattstovan eginognina hjá skattgjaldaranum upp við útgangsstøði í ognaruppgerðum hansara fyri 1995 og 1996. 1995 ognaruppgerðin vísti eina positiva eginogn uppá 366.155,69 kr. og 1996 ognaruppgerðin eina positiva eginogn uppá 937.542,40 kr. Sethúsavirðið var tá sett til 1.533.000,00 kr. og innbúgvi til 150.000,00 kr. t.v.s júst tað, sum skattgjaldarin sjálvur hevði upplýst á ognaruppgerðunum.

Vitandi um, at marknaðarvirðið fyri eini hús á Skálafjørðinum ikki var 1,5 mió kr. í 1996, gjørdi Toll- og Skattstovan, Øki nýggja meting av sethúsavirðinum. Virðið varð sett til 800.000 kr., og er tá havt í huga, at bankin niðurskrivaði skuldina til 800.000 kr., at húsini eru bygd í 1989 og eru eini hús í dýrara klassanum. Hendan uppgerð gav eina postiva eginogn uppá 204.542 kr. Av hesum varð mett, at skuldarsemjan var skattskyldug, og at skattgjaldarin átti at setast í skatt av allari eftirgevingini.

Stýrið hevur í skrivi frá 27.11.98 úttalað, at virðisásetingin skal svara til tað, sum ognin kundi verið seld fyri í fríari sølu í 1996 og vísir í hesum sambandi á, at sambært tølum hjá Føroya Sparikassa var miðalprísurin í 1996 fyri hús á smábygd 485.205 kr., á størri bygdum 511.460 kr. og í Tórshavn 855.000 kr.

Seinni hevur Økið í samráð við Stýrið "simulerað" skattauppgerðina fyri inntøkuárið 1996 við einari upphædd, sum gevur skattgjaldaranum eina skattarokning uppá 0 kr. Upphæddin, sum tá verður inntøkuførd, er 266.200 kr. Fylgibroytingar vóru samstundis gjørdar viðvíkjandi rentufrádrátti og rentustuðuli.

Út frá hesum ger Toll- og Skattstovan galdandi, at virðisásetingin uppá 800.000 kr. ikki er sett ov høgt, eins og virðið á innbúnum uppá 150.000 kr. ei heldur er sett ov høgt. Vísandi til, at skuldareftirgevingin hevur givið skattgjaldaranum eina postiva eginogn uppá 204.542 kr., ger Toll- og Skattstovan galdandi, at eftirgevingin er skattskyldug, og í hesum føri eigur skattskylduga eftirgevingin at verða sett til eitt virði uppá 266.200 kr.

Til síðst viðmerkir Toll- og Skattstovan, at listin hjá skattgjldaranum yvir seld hús ikki kann nýtast sum grundarlag fyri virðisásetingini, tí talan er fyri tað mesta um hús, sum eru væl eldri enn húsini hjá skattgjaldaranum, og onkur av teimum hava staðið tóm ella verið útleigað í eina tíð áðrenn sølu ella tvingsilssølu, og at hetta kann hava ávirkað ítøkuliga virðið. Skal annað virði ásetast enn tað, Toll- og Skattstovan hevur nýtt, metir Toll- og Skattstovan at umhugsað eigur at vera at fáa innheintað uttanhýsis meting av virðinum eitt nú frá Landsarkitektinum.

Viðmerkingar frá Landsskattakærunevndini og avgerð:
Í samband við viðgerð av málinum er komið eftir, at skattavaldið, eftir at kært er til Landsskattakærunevndina, hevur lækkað kærdu skattsetingina fyri 1996 við 346.300 kr. Kærarin hevur víst á, at tá broytingin ikki gongur honum fult á møti, stendur kæran til Landsskattakærunevndina við. Av hesum metti Landsskattakærunevndin, at kæran ikki kundi metast sum burturfallin, og avgjørdi nevndin tí at viðgera kæruna.

Skattsetingin hjá Toll- og Skattstovuni fyri 1996 er grundað á, at talan er um eina skattskylduga eftirgeving, og at í samband við uppgerð av eginognini hjá skattgjaldaranum fyri 1996 eiga sethús hansara at verða sett til eitt virði uppá 800.000 kr. og innbúgvið til 150.000 kr.

Viðvíkjandi grundarlagnum fyri eftirgevingini frá Føroya Banka er Landsskattakærunevndin samd við Toll- og Skattstovuna í, at tá talan er um stakeftirgeving (singuler akkord) av hesum slag, er neyðugt at rokna út broytingarnar í eginognini hjá skuldaranum fyri at meta um, um talan er um skattskylduga eftirgeving ella ikki. Skjølini, sum eru framløgd viðvíkjandi áseting av sethúsavirðinum í 1996 og grundgevingarnar hjá Toll- og Skattstovuni kunnu tó eftir nevndarinnar áskoðan ikki nýtast sum grundarlag fyri at áseta sethúsavirðið til 800.000 kr. men geva greiða ábending um, at sethúsavirðið hægst var góðar 500.000 kr. Í hesum sambandi hevur nevndin fest seg við, at Stýrið hjá Toll- og Skattstovuni í skrivi frá 27.11.98 til Økið hevur rátt til sum vegleiðing at nýta útroknaðu miðalvirðini hjá Føroya Sparikassa fyri húsasølur í 1996, og at hetta hevði ført til eitt virði uppá 511.460 kr. í hesum føri. Hetta, samanhildið við upplýsingarnar, sum kærarin sjálvur hevur útvegað frá Føroya Banka um virðið á húsunum og tær kanningar, sum kærarin hevur gjørt av sethúsasølum í økinum, undirbyggir, at virðið eigur at verða sett til 525.000 kr., sum er tann upphædd, advokatur kærarans hevur víst á.

Viðvíkjandi innbúnum er Landsskattakærunevndin samd við kæraran í, at tryggingarvirðið á innbúnum ikki kann nýtast sum áseting fyri marknaðarvirðið, men at talan hægst er um eitt virði uppá 1/3 av tryggingarvirðinum ella 50.000 kr.

Landsskattakærunevndin avgjørdi av hesum at geva kæraranum viðhald í, at virðið á húsum hansara hægst kann setast til 525.000 kr. í samband við uppgerð av eginogn hansara fyri 1996 og innbúgvi til 50.000 kr. Hetta viðførir, at eginognin hjá skattgjaldaranum ikki blívur positiv við eftirgevingina, og er tá heldur ikki , soleiðis sum málið er upplýst, grundarlag fyri at skattseta eftirgevingina.

Viðvíkjandi rentufrádráttinum og rentustuðlinum so eru hetta fylgibroytingar av hesi avgerð, sum Toll- og Skattstovan eigur at fremja saman við avgreiðslu av avgerðini.

Avgerðir hjá Landsskattakærunevndini kunnu sambært § 25 stk. 5 í lóg um Toll- og Skattafyrisiting leggjast fyri Føroya Rætt, men skal hetta verða gjørt innan 3 mánaðar frá móttøku av úrskurðinum.

